
॥  ಇತಿ  ಶ್ರೀಮಾಹಾಭಾರತೇ  ಉದ್ಯೋಗಪರ್ವಣಿ
ಪ್ರಜಾಗರಪರ್ವಣಿ  ವಿದುರವಾಕ್ಯೇ  ಚತ್ವಾರಿಂಶೋಽಧ್ಯಾಯಃ
॥

ವಿದುರ  ಉವಾಚ  ।

ಯೋಽಭ್ಯರ್ಥಿತಃ  ಸದ್ಭಿರಸಜ್ಜಮಾನಃ
ಕರೋತ್ಯರ್ಥಂ  ಶಕ್ತಿಮಹಾಪಯಿತ್ವಾ  ।
ಕ್ಷಿಪ್ರಂ  ಯಶಸ್ತಂ  ಸಮುಪೈತಿ  ಸಂತಮಲಂ
ಪ್ರಸನ್ನಾ  ಹಿ  ಸುಖಾಯ  ಸಂತಃ  ॥  1॥

ಮಹಾಂತಮಪ್ಯರ್ಥಮಧರ್ಮಯುಕ್ತಂ
ಯಃ  ಸಂತ್ಯಜತ್ಯನುಪಾಕ್ರುಷ್ಟ  ಏವ  ।
ಸುಖಂ  ಸ  ದುಃಖಾನ್ಯವಮುಚ್ಯ  ಶೇತೇ
ಜೀರ್ಣಾಂ  ತ್ವಚಂ  ಸರ್ಪ  ಇವಾವಮುಚ್ಯ  ॥  2॥

ಅನೃತಂ  ಚ  ಸಮುತ್ಕರ್ಷೇ  ರಾಜಗಾಮಿ  ಚ  ಪೈಶುನಮ್  ।
ಗುರೋಶ್ಚಾಲೀಕ  ನಿರ್ಬಂಧಃ  ಸಮಾನಿ  ಬ್ರಹ್ಮಹತ್ಯಯಾ  ॥  3॥

ಅಸೂಯೈಕ  ಪದಂ  ಮೃತ್ಯುರತಿವಾದಃ  ಶ್ರಿಯೋ  ವಧಃ  ।
ಅಶುಶ್ರೂಷಾ  ತ್ವರಾ  ಶ್ಲಾಘಾ  ವಿದ್ಯಾಯಾಃ  ಶತ್ರವಸ್ತ್ರಯಃ
॥  4॥

ಸುಖಾರ್ಥಿನಃ  ಕುತೋ  ವಿದ್ಯಾ  ನಾಸ್ತಿ  ವಿದ್ಯಾರ್ಥಿನಃ
ಸುಖಮ್  ।
ಸುಖಾರ್ಥೀ  ವಾ  ತ್ಯಜೇದ್ವಿದ್ಯಾಂ  ವಿದ್ಯಾರ್ಥೀ  ವಾ  ಸುಖಂ
ತ್ಯಜೇತ್  ॥  5॥

ನಾಗ್ನಿಸ್ತೃಪ್ಯತಿ  ಕಾಷ್ಠಾನಾಂ  ನಾಪಗಾನಾಂ  ಮಹೋದಧಿಃ  ।
ನಾಂತಕಃ  ಸರ್ವಭೂತಾನಾಂ  ನ  ಪುಂಸಾಂ  ವಾಮಲೋಚನಾ  ॥  6॥

ಆಶಾ  ಧೃತಿಂ  ಹಂತಿ  ಸಮೃದ್ಧಿಮಂತಕಃ
ಕ್ರೋಧಃ  ಶ್ರಿಯಂ  ಹಂತಿ  ಯಶಃ  ಕದರ್ಯತಾ  ।
ಅಪಾಲನಂ  ಹಂತಿ  ಪಶೂಂಶ್ಚ  ರಾಜನ್ನ್
ಏಕಃ  ಕ್ರುದ್ಧೋ  ಬ್ರಾಹ್ಮಣೋ  ಹಂತಿ  ರಾಷ್ಟ್ರಮ್  ॥  7॥



ಅಜಶ್ಚ  ಕಾಂಸ್ಯಂ  ಚ  ರಥಶ್ಚ  ನಿತ್ಯಂ
ಮಧ್ವಾಕರ್ಷಃ  ಶಕುನಿಃ  ಶ್ರೋತ್ರಿಯಶ್  ಚ  ।
ವೃದ್ಧೋ  ಜ್ಞಾತಿರವಸನ್ನೋ  ವಯಸ್ಯ
ಏತಾನಿ  ತೇ  ಸಂತು  ಗೃಹೇ  ಸದೈವ  ॥  8॥

ಅಜೋಕ್ಷಾ  ಚಂದನಂ  ವೀಣಾ  ಆದರ್ಶೋ  ಮಧುಸರ್ಪಿಷೀ  ।
ವಿಷಮೌದುಂಬರಂ  ಶಂಖಃ  ಸ್ವರ್ಣಂ  ನಾಭಿಶ್ಚ  ರೋಚನಾ  ॥  9॥

ಗೃಹೇ  ಸ್ಥಾಪಯಿತವ್ಯಾನಿ  ಧನ್ಯಾನಿ  ಮನುರಬ್ರವೀತ್  ।
ದೇವ  ಬ್ರಾಹ್ಮಣ  ಪೂಜಾರ್ಥಮತಿಥೀನಾಂ  ಚ  ಭಾರತ  ॥  10॥

ಇದಂ  ಚ  ತ್ವಾಂ  ಸರ್ವಪರಂ  ಬ್ರವೀಮಿ
ಪುಣ್ಯಂ  ಪದಂ  ತಾತ  ಮಹಾವಿಶಿಷ್ಟಮ್  ।
ನ  ಜಾತು  ಕಾಮಾನ್ನ  ಭಯಾನ್ನ  ಲೋಭಾದ್
ಧರ್ಮಂ  ತ್ಯಜೇಜ್ಜೀವಿತಸ್ಯಾಪಿ  ಹೇತೋಃ  ॥  11॥

ನಿತ್ಯೋ  ಧರ್ಮಃ  ಸುಖದುಃಖೇ  ತ್ವನಿತ್ಯೇ
ನಿತ್ಯೋ  ಜೀವೋ  ಧಾತುರಸ್ಯ  ತ್ವನಿತ್ಯಃ  ।
ತ್ಯಕ್ತ್ವಾನಿತ್ಯಂ  ಪ್ರತಿತಿಷ್ಠಸ್ವ  ನಿತ್ಯೇ
ಸಂತುಷ್ಯ  ತ್ವಂ  ತೋಷ  ಪರೋ  ಹಿ  ಲಾಭಃ  ॥  12॥

ಮಹಾಬಲಾನ್ಪಶ್ಯ  ಮನಾನುಭಾವಾನ್
ಪ್ರಶಾಸ್ಯ  ಭೂಮಿಂ  ಧನಧಾನ್ಯ  ಪೂರ್ಣಾಮ್  ।
ರಾಜ್ಯಾನಿ  ಹಿತ್ವಾ  ವಿಪುಲಾಂಶ್ಚ  ಭೋಗಾನ್
ಗತಾನ್ನರೇಂದ್ರಾನ್ವಶಮಂತಕಸ್ಯ  ॥  13॥

ಮೃತಂ  ಪುತ್ರಂ  ದುಃಖಪುಷ್ಟಂ  ಮನುಷ್ಯಾ
ಉತ್ಕ್ಷಿಪ್ಯ  ರಾಜನ್ಸ್ವಗೃಹಾನ್ನಿರ್ಹರಂತಿ  ।
ತಂ  ಮುಕ್ತಕೇಶಾಃ  ಕರುಣಂ  ರುದಂತಶ್
ಚಿತಾಮಧ್ಯೇ  ಕಾಷ್ಠಮಿವ  ಕ್ಷಿಪಂತಿ  ॥  14॥

ಅನ್ಯೋ  ಧನಂ  ಪ್ರೇತಗತಸ್ಯ  ಭುಂಕ್ತೇ
ವಯಾಂಸಿ  ಚಾಗ್ನಿಶ್ಚ  ಶರೀರಧಾತೂನ್  ।
ದ್ವಾಭ್ಯಾಮಯಂ  ಸಹ  ಗಚ್ಛತ್ಯಮುತ್ರ
ಪುಣ್ಯೇನ  ಪಾಪೇನ  ಚ  ವೇಷ್ಟ್ಯಮಾನಃ  ॥  15॥

ಉತ್ಸೃಜ್ಯ  ವಿನಿವರ್ತಂತೇ  ಜ್ಞಾತಯಃ  ಸುಹೃದಃ  ಸುತಾಃ  ।
ಅಗ್ನೌ  ಪ್ರಾಸ್ತಂ  ತು  ಪುರುಷಂ  ಕರ್ಮಾನ್ವೇತಿ  ಸ್ವಯಂ
ಕೃತಮ್  ॥  16॥

ಅಸ್ಮಾಲ್ಲೋಕಾದೂರ್ಧ್ವಮಮುಷ್ಯ  ಚಾಧೋ
ಮಹತ್ತಮಸ್ತಿಷ್ಠತಿ  ಹ್ಯಂಧಕಾರಮ್  ।
ತದ್ವೈ  ಮಹಾಮೋಹನಮಿಂದ್ರಿಯಾಣಾಂ



ಬುಧ್ಯಸ್ವ  ಮಾ  ತ್ವಾಂ  ಪ್ರಲಭೇತ  ರಾಜನ್  ॥  17॥

ಇದಂ  ವಚಃ  ಶಕ್ಷ್ಯಸಿ  ಚೇದ್ಯಥಾವನ್
ನಿಶಮ್ಯ  ಸರ್ವಂ  ಪ್ರತಿಪತ್ತುಮೇವಮ್  ।
ಯಶಃ  ಪರಂ  ಪ್ರಾಪ್ಸ್ಯಸಿ  ಜೀವಲೋಕೇ
ಭಯಂ  ನ  ಚಾಮುತ್ರ  ನ  ಚೇಹ  ತೇಽಸ್ತಿ  ॥  18॥

ಆತ್ಮಾ  ನದೀ  ಭಾರತ  ಪುಣ್ಯತೀರ್ಥಾ
ಸತ್ಯೋದಕಾ  ಧೃತಿಕೂಲಾ  ದಮೋರ್ಮಿಃ  ।
ತಸ್ಯಾಂ  ಸ್ನಾತಃ  ಪೂಯತೇ  ಪುಣ್ಯಕರ್ಮಾ
ಪುಣ್ಯೋ  ಹ್ಯಾತ್ಮಾ  ನಿತ್ಯಮಂಭೋಽಂಭ  ಏವ  ॥  19॥

ಕಾಮಕ್ರೋಧಗ್ರಾಹವತೀಂ  ಪಂಚೇಂದ್ರಿಯ  ಜಲಾಂ  ನದೀಮ್  ।
ಕೃತ್ವಾ  ಧೃತಿಮಯೀಂ  ನಾವಂ  ಜನ್ಮ  ದುರ್ಗಾಣಿ  ಸಂತರ  ॥  20॥

ಪ್ರಜ್ಞಾ  ವೃದ್ಧಂ  ಧರ್ಮವೃದ್ಧಂ  ಸ್ವಬಂಧುಂ
ವಿದ್ಯಾ  ವೃದ್ಧಂ  ವಯಸಾ  ಚಾಪಿ  ವೃದ್ಧಮ್  ।
ಕಾರ್ಯಾಕಾರ್ಯೇ  ಪೂಜಯಿತ್ವಾ  ಪ್ರಸಾದ್ಯ
ಯಃ  ಸಂಪೃಚ್ಛೇನ್ನ  ಸ  ಮುಹ್ಯೇತ್ಕದಾ  ಚಿತ್  ॥  21॥

ಧೃತ್ಯಾ  ಶಿಶ್ನೋದರಂ  ರಕ್ಷೇತ್ಪಾಣಿಪಾದಂ  ಚ  ಚಕ್ಷುಷಾ  ।
ಚಕ್ಷುಃ  ಶ್ರೋತ್ರೇ  ಚ  ಮನಸಾ  ಮನೋ  ವಾಚಂ  ಚ  ಕರ್ಮಣಾ  ॥  22॥

ನಿತ್ಯೋದಕೀ  ನಿತ್ಯಯಜ್ಞೋಪವೀತೀ
ನಿತ್ಯಸ್ವಾಧ್ಯಾಯೀ  ಪತಿತಾನ್ನ  ವರ್ಜೀ  ।
ಋತಂ  ಬ್ರುವನ್ಗುರವೇ  ಕರ್ಮ  ಕುರ್ವನ್
ನ  ಬ್ರಾಹ್ಮಣಶ್ಚ್ಯವತೇ  ಬ್ರಹ್ಮಲೋಕಾತ್  ॥  23॥

ಅಧೀತ್ಯ  ವೇದಾನ್ಪರಿಸಂಸ್ತೀರ್ಯ  ಚಾಗ್ನೀನ್
ಇಷ್ಟ್ವಾ  ಯಜ್ಞೈಃ  ಪಾಲಯಿತ್ವಾ  ಪ್ರಜಾಶ್  ಚ  ।
ಗೋಬ್ರಾಹ್ಮಣಾರ್ಥೇ  ಶಸ್ತ್ರಪೂತಾಂತರಾತ್ಮಾ
ಹತಃ  ಸಂಗ್ರಾಮೇ  ಕ್ಷತ್ರಿಯಃ  ಸ್ವರ್ಗಮೇತಿ  ॥  24॥

ವೈಶ್ಯೋಽಧೀತ್ಯ  ಬ್ರಾಹ್ಮಣಾನ್ಕ್ಷತ್ರಿಯಾಂಶ್  ಚ
ಧನೈಃ  ಕಾಲೇ  ಸಂವಿಭಜ್ಯಾಶ್ರಿತಾಂಶ್  ಚ  ।
ತ್ರೇತಾ  ಪೂತಂ  ಧೂಮಮಾಘ್ರಾಯ  ಪುಣ್ಯಂ
ಪ್ರೇತ್ಯ  ಸ್ವರ್ಗೇ  ದೇವ  ಸುಖಾನಿ  ಭುಂಕ್ತೇ  ॥  25॥

ಬ್ರಹ್ಮಕ್ಷತ್ರಂ  ವೈಶ್ಯ  ವರ್ಣಂ  ಚ  ಶೂದ್ರಃ
ಕ್ರಮೇಣೈತಾನ್ನ್ಯಾಯತಃ  ಪೂಜಯಾನಃ  ।
ತುಷ್ಟೇಷ್ವೇತೇಷ್ವವ್ಯಥೋ  ದಗ್ಧಪಾಪಸ್
ತ್ಯಕ್ತ್ವಾ  ದೇಹಂ  ಸ್ವರ್ಗಸುಖಾನಿ  ಭುಂಕ್ತೇ  ॥  26॥



ಚಾತುರ್ವರ್ಣ್ಯಸ್ಯೈಷ  ಧರ್ಮಸ್ತವೋಕ್ತೋ
ಹೇತುಂ  ಚಾತ್ರ  ಬ್ರುವತೋ  ಮೇ  ನಿಬೋಧ  ।
ಕ್ಷಾತ್ರಾದ್ಧರ್ಮಾದ್ಧೀಯತೇ  ಪಾಂಡುಪುತ್ರಸ್
ತಂ  ತ್ವಂ  ರಾಜನ್ರಾಜಧರ್ಮೇ  ನಿಯುಂಕ್ಷ್ವ  ॥  27॥

ಧೃತರಾಷ್ಟ್ರ  ಉವಾಚ  ।

ಏವಮೇತದ್ಯಥಾ  ಮಾಂ  ತ್ವಮನುಶಾಸತಿ  ನಿತ್ಯದಾ  ।
ಮಮಾಪಿ  ಚ  ಮತಿಃ  ಸೌಮ್ಯ  ಭವತ್ಯೇವಂ  ಯಥಾತ್ಥ  ಮಾಮ್  ॥  28॥

ಸಾ  ತು  ಬುದ್ದಿಃ  ಕೃತಾಪ್ಯೇವಂ  ಪಾಂಡವಾನ್ರಪ್ತಿ  ಮೇ  ಸದಾ  ।
ದುರ್ಯೋಧನಂ  ಸಮಾಸಾದ್ಯ  ಪುನರ್ವಿಪರಿವರ್ತತೇ  ॥  29॥

ನ  ದಿಷ್ಟಮಭ್ಯತಿಕ್ರಾಂತುಂ  ಶಕ್ಯಂ  ಮರ್ತ್ಯೇನ  ಕೇನ  ಚಿತ್  ।
ದಿಷ್ಟಮೇವ  ಕೃತಂ  ಮನ್ಯೇ  ಪೌರುಷಂ  ತು  ನಿರರ್ಥಕಮ್  ॥  30॥

॥  ಇತಿ  ಶ್ರೀಮಾಹಾಭಾರತೇ  ಉದ್ಯೋಗಪರ್ವಣಿ
ಪ್ರಜಾಗರಪರ್ವಣಿ  ವಿದುರವಾಕ್ಯೇ  ಚತ್ವಾರಿಂಶೋಽಧ್ಯಾಯಃ
॥  40॥

ಇತಿ  ವಿದುರ  ನೀತಿ  ಸಮಾಪ್ತಾ  ॥

